
Annotatsiya: Maqolada HR-menedjment sifatining Farg‘ona viloyati tekstil sanoati korxonalarida mehnat unumdorligi va 
iqtisodiy o‘sishga ta’siri tahlil etiladi. Tadqiqot strategik inson resurslarini boshqarish va “yuqori samaradorlik ish tizimlari” 
konsepsiyalariga, shuningdek O‘zbekiston tekstil tarmog‘iga oid GIZ, Uztextileprom, Jahon banki, Davlat statistika 
qo‘mitasi ma’lumotlariga tayanadi.

Kalit soʻzlar: HR-menedjment, mehnat unumdorligi, tekstil sanoati, HPWS, inson kapitali, klaster, raqamlashtirish.

Abstract: The article analyzes the impact of HR management quality on labor productivity and economic growth in textile 
industry enterprises of the Fergana region. The study is based on the concepts of strategic human resource management 
and High-Performance Work Systems (HPWS), as well as data from GIZ, Uztextileprom, the World Bank, and the State 
Committee of Statistics of Uzbekistan regarding the textile sector.

Key words: HR management, labor productivity, textile industry, HPWS, human capital, cluster, digitalization.

Аннотация: В статье анализируется влияние качества HR-менеджмента на производительность труда и 
экономический рост в предприятиях текстильной промышленности Ферганской области. Исследование опирается 
на концепции стратегического управления человеческими ресурсами и «систем высокой производительности 
труда» (HPWS), а также на данные GIZ, Узтекстильпром, Всемирного банка и Государственного комитета по 
статистике Узбекистана, относящиеся к текстильной отрасли.

Ключевые слова: HR-менеджмент, производительность труда, текстильная промышленность, HPWS, человеческий 
капитал, кластер, цифровизация.

K I R I S H
O‘zbekistonda tekstil sanoati so‘nggi o‘n yillikda iqtisodiy o‘sish, eksport va bandlikning asosiy drayverlaridan 

biriga aylandi. Islohotlar va klasterlashuv jarayoni natijasida 2017–2024 yillarda tarmoqda ish o‘rinlari, 
qo‘shilgan qiymat ulushi va eksport hajmi sezilarli darajada oshdi. Germaniya xalqaro hamkorlik jamiyati (GIZ) 
hisobotiga ko‘ra, 2024 yilda O‘zbekiston tekstil va to‘quv sanoati eksporti 3,9 mlrd AQSh dollariga yetgan, 
tayyor mahsulotlar eksporti esa 2019 yildagi 400 mln dollardan 2024 yilda 1,5 mlrd dollargacha ko‘paygan [5].

Tarmoq rivojlanishining ushbu bosqichida iqtisodiy samaradorlikning asosiy ichki omili sifatida inson kapitali 
va HR-menejment sifatining o‘rni yanada oshmoqda. Xalqaro empirik tadqiqotlar natijalaridan ko‘rinib turibdiki, 
yuqori samaradorlik mehnat tizimlari deb ta’riflanadigan inson resurslarini boshqarish kompleks amaliyotlari:

−	 xodimlarning yuqori malakasi, jamoaviy mehnatni ratsional tashkil etish, axborot shaffofligi, qaror qabul 
qilish jarayonida xodimlar ishtirokini ta’minlash hamda ish natijalariga bog‘langan rag‘batlantirish mexanizmlari;

−	 korxonalarda mehnat unumdorligi va iqtisodiy foydalilik ko‘rsatkichlarini uzluksiz va barqaror tarzda 
oshirish bilan statistik jihatdan bog‘liq ekani isbotlangan [1], [2].

O‘zbekiston sharoitida HR-menejment va inson kapitaliga investitsiyalarning korxona samaradorligiga 
ta’siri masalasi so‘nggi yillarda qator tadqiqotlarda ko‘tarilmoqda. Masalan, Eraliev A.A. korxonalarda inson 
kapitaliga kiritilgan investitsiyalar innovatsiya va ishlab chiqarish samaradorligini oshirishini ta’kidlaydi [8]. 
Rustamova M.M. tekstil korxonalarida raqamlashtirish, innovatsion boshqaruv va kadrlar ta’minoti iqtisodiy 
salohiyatni oshirishning asosiy sharti ekanini ta’kidlaydi [19]. Boshqa tadqiqotlarda tekstil klasterlarida 
zamonaviy texnologiyalar joriy etilayotgani, lekin yuqori malakali xodimlar va zamonaviy HR amaliyotlari 
bo‘yicha yetishmovchilik saqlanayotgani qayd etilgan.

Farg‘ona viloyati tekstil sanoati O‘zbekistondagi yetakchi hududlardan biri hisoblanadi. Hozirgi kunda 
respublikadagi barcha tekstil korxonalari ishlab chiqarish hajmining 15 foizi Farg‘ona ulushiga to‘g‘ri keladi, 
hududda 724 ta tekstil korxona faoliyat ko‘rsatmoqda [6]. Shu sababli HR-menejment sifatining mehnat 
unumdorligi va iqtisodiy o‘sishga ta’sirini aynan Farg‘ona viloyati tekstil korxonalari misolida o‘rganish amaliy 
ahamiyatga ega.

T A D Q I Q O T  M E T O D O L O G I YA S I
Ushbu tadqiqotda strategik HRM, yuqori samaradorlikka asoslangan mehnat tizimlari (HPWS), inson 

kapitali rivoji va mehnat unumdorligini oshirishga oid xorijiy, rus va o‘zbek olimlari tomonidan yozilgan ilmiy 
manbalar nazariy va mantiqiy jihatdan tahlil qilindi. Shuningdek, GIZ, “Uztextileprom” uyushmasi, ommaviy 
axborot vositalari va Davlat statistika qo‘mitasining ochiq ma’lumotlari asosida 2019–2024 yillarda mamlakatdagi 
eksport hajmi, to‘qimachilik klasterlari faoliyati, bandlik ko‘rsatkichlari va korxonalar soni dinamikasi bo‘yicha 
ikkilamchi statistik ma’lumotlar to‘planib, ular institutsional hamda qisman qiyosiy tahlil uslublari orqali o‘rganildi.

Bundan tashqari, tekstil sanoatiga doir amaldagi me’yoriy-huquqiy hujjatlar tahlil qilinib, sohani 
rivojlantirishga ta’sir etuvchi omillar aniqlab berildi. Shu asosda HR-menejment sifatining mehnat unumdorligi 
va iqtisodiy ko‘rsatkichlarga ta’sir zanjiri bo‘yicha konseptual model shakllantirildi. Farg‘ona viloyati kesimida 
mikrodarajadagi rasmiy ma’lumotlar cheklangani sababli, tahlil agregat ko‘rsatkichlar, hududiy ma’lumotlar va 
mavjud ilmiy-amaliy manbalardagi ekspert xulosalariga tayandi.

T A H L I L  V A  N A T I J A L A R
M. Armstrong [1], B. Becker, M. Huselid [13] kabi mualliflar HR-menejment sifatini korxonaning strategik 

aktivi, HPWS esa inson kapitaliga yo‘naltirilgan “investitsion paket” sifatida qarashadi [2–4]. HPWS odatda 
quyidagi asosiy bo‘limlarni o‘z ichiga oladi:

−	 kadrlarni strategik rejalashtirish va tanlash (kompetensiyaga asoslangan saralash);
−	 doimiy o‘qitish va qayta tayyorlash;
−	 ishtirok, huquq va vakolat berish — xodimning qaror qabul qilishda ishtirokini kengaytirish;
−	 samaradorlikka bog‘langan rag‘batlantirish;
−	 ochiq kommunikatsiya va ma’lumot bilan ta’minlash;
−	 ish joyidagi sifat va innovatsiyaga qaratilgan jamoaviy ish shakllari.
Tekstil sanoatiga oid tadqiqotlarda (Hindiston, Vetnam, Janubiy Osiyo) HR amaliyotlari — o‘qitish, adolatli 

kompensatsiya, ish sharoitlarini yaxshilash va xodimlar qo‘nimsizligini kamaytirish — mehnat unumdorligi va 
mahsulot sifatini oshirishda hal qiluvchi omil sifatida qayd etiladi [9,15].

HR-menejment, raqamlashtirish va mehnat unumdorligi o‘rtasidagi bog‘liqlikni integratsiyalashgan tizim 
sifatida qarash maqsadga muvofiq: yuqori sifatli HR-menejment kadrlarni saralash, o‘qitish, rag‘batlantirish 
va mehnatni tashkil etish jarayonlarini aniq mezonlar asosida boshqarishga xizmat qilsa, raqamli yechimlar 
(elektron HR-platformalar, ma’lumotlar tahlili, sun’iy intellektga asoslangan monitoring) ushbu jarayonlarni 
tezkor, shaffof va ma’lumotga tayangan holga keltiradi. Bu esa, o‘z navbatida, xodimlar kompetensiyasi va 
jalb etilganligini oshirib, mehnat jarayonlarida yo‘qotishlar va brak darajasini kamaytirish orqali operatsiya 
samaradorligini ko‘taradi. Shu tarzda HR-menejment va raqamlashtirishning uyg‘unligi mehnat unumdorligi, 
ishlab chiqarish hajmi va korxonaning umumiy iqtisodiy natijalarini barqaror oshiruvchi asosiy omilga aylanadi.

Eraliyev A.A. o‘z tadqiqotlarida O‘zbekiston korxonalarida inson kapitaliga investitsiyalarni oshirish 
xodimlarning kompetensiyalari va innovatsion faolligini kuchaytirib, ular o‘rtasida barqaror ijobiy bog‘liqlik 
mavjudligini ta’kidlaydi [8]. Ushbu xulosalar A. Meijer va C. Rodríguez tomonidan olingan natijalar bilan uyg‘un 
bo‘lib, ular sun’iy intellektga asoslangan HR-yechimlar — xodimlar vaqt resurslarini boshqarish, vazifalarni 
samarali taqsimlash, ish natijalari (performance) ko‘rsatkichlarini real vaqtda monitoring va prognoz qilish orqali 
mehnat unumdorligi hamda operatsion samaradorlikni sezilarli darajada oshirishini ko‘rsatadilar [7].

1 - jadval. HR-menejment sifat o‘lchovlari va iqtisodiy natijalarga ta’sir mexanizmi 
HR amaliyoti /sifat 

ko‘rsatkichi Ta’sir mexanizmi Kutilayotgan natija

Strategik kadrlar rejalashtirish 
va saralash

Korxonada zarur kompetensiya va 
malakaga ega xodimlar ulushi oshadi

Brak va texnologik yo‘qotishlar qisqaradi, 
mehnat unumdorligi oshadi

Doimiy o‘qitish va qayta 
tayyorlash

Xodimlarning yangi texnologiya 
va jarayonlarga moslashish sur’ati 
tezlashadi

Ish jarayonidagi vaqt yo‘qotishlari 
kamayadi, mahsulot va xizmatlar sifati 
yaxshilanadi

Samaradorlikka bog‘langan 
rag‘batlantirish tizimi

Xodimlarning faoliyati aniq natijalar va 
ko‘rsatkichlarga yo‘naltiriladi

Mehnat unumdorligi o‘sadi, korxonaning 
foydaliligini oshirishga xizmat qiladi

Xodimlar ishtirokini kengaytirish Innovatsion g‘oyalar, tashabbus va 
ratsionalizatorlik takliflari soni ortadi

Ichki biznes-jarayonlar optimallashadi, 
boshqaruv qarorlari samaradorligi ortishi 
ta’minlanadi

Raqamli HR tizimlari 
(elektron HR, sun’iy intellekt, 
HR-analitika)

Kadrlar bo‘yicha qarorlar ishonchli 
ma’lumot va tahlillarga tayanib qabul 
qilinadi

Ishga oid xatolar kamayadi, resurslar 
(kadr, vaqt, moliya)ni taqsimlash 
samaradorligi yaxshilanadi

Jadvaldan ko‘rinib turibdiki, HR-menejment amaliyotlarining turli elementlari bir-biriga bog‘langan yagona 
tizim sifatida mehnat unumdorligi va iqtisodiy samaradorlikka kompleks ta’sir ko‘rsatadi: strategik kadrlar 
rejalashtirish va saralash orqali korxonada yuqori kompetensiyali xodimlar ulushi oshishi brak va yo‘qotishlarni 
qisqartirsa, doimiy o‘qitish ularning yangi texnologiyalarga moslashishini tezlashtirib, sifatni yaxshilaydi; 
samaradorlikka bog‘langan rag‘batlantirish xodimlarni aniq natija va ko‘rsatkichlarga yo‘naltirib, unumdorlik va 
foyda o‘sishini rag‘batlantiradi.

Shu bilan birga, xodimlar ishtirokini kengaytirish innovatsion g‘oyalar va ichki optimallashtirish imkoniyatlarini 
ko‘paytirsa, raqamli HR tizimlari qaror qabul qilishni ma’lumotga asoslangan, aniq va tezkor jarayonga 
aylantirib, xatolarni kamaytiradi va resurslar taqsimotini samaraliroq qiladi. Demak, HR amaliyotlarining har 
bir yo‘nalishi alohida emas, balki o‘zaro uyg‘unlashgan holda qo‘llanilganda mehnat unumdorligi va korxona 
iqtisodiy natijalarining tizimli va barqaror o‘sishiga xizmat qiladi.

Ochiq manbalar va ekspert fikrlariga tayanadigan bo‘lsak, Farg‘ona viloyatida yirik korxonalar (klasterlar, 
eksportga yo‘naltirilgan korxonalar) HR-menejmentni bosqichma-bosqich strategik darajaga ko‘tarmoqda. Ular 
quyidagi yo‘nalishlarda shakllanmoqda:

−	 kadrlar tanlovini kompetensiya va KPI asosida tashkil etish;
−	 o‘quv markazlari, dual ta’lim, mahalliy OTMlar bilan hamkorlikda kadrlar tayyorlash;
−	 ish haqi va bonuslarni ish natijalari va sifat ko‘rsatkichlari bilan bog‘lash;
−	 HR jarayonlarni (ishga qabul, baholash, hisobot) raqamlashtirish.
Biroq ko‘plab kichik va o‘rta tekstil korxonalarida HR funksiyasi hanuzgacha asosan “kadrlar bo‘limi” 

darajasida — hujjat yuritish, mehnat daftarchalari, tarif razryadlari va hisobotlar bilan cheklanib qolmoqda. 
Bunday korxonalarda:

−	 xodimlarning malakasi tizimli baholanmaydi;
−	 o‘qitish va qayta tayyorlashga ajratiladigan mablag‘ cheklangan;
−	 ish muhiti, mehnat sharoiti va moddiy rag‘batga yetarli e’tibor berilmaydi;
−	 mehnat unumdorligi ko‘rsatkichlari (ishlab chiqarish maydoniga, uskunaga, xodimga nisbatan) 

muntazam monitoring qilinmaydi.
Bu esa HPWS (yuqori samaradorlikka ega mehnat tizimlari) modelining to‘liq ishga tushmasligiga va 

mehnat unumdorligidagi potensial o‘sishning cheklanishiga olib keladi.
A. Meijer va C. Rodríguez [7] ko‘rsatganidek, sun’iy intellektga tayanadigan HR yechimlari — xodimlarning 

vaqt zaxiralarini maqbul boshqarish, vazifalarni oqilona taqsimlash, ish natijalari ko‘rsatkichlarini real vaqt 
tartibida kuzatish va oldindan baholash (prognoz qilish) imkoniyati orqali mehnat unumdorligi hamda operatsion 
samaradorlikni sezilarli darajada yuksaltirishga xizmat qiladi. Farg‘ona viloyatidagi Fergana Global Textile kabi 
korxonalarda xodimlar haqidagi ma’lumotlar (ish samaradorligi, hozirlik, malaka)ni tahlil qilish raqamli yechimlar 
orqali amalga oshirilmoqda, bu esa HR qarorlarining aniqligi va tezligini oshiradi.

Shu bilan birga, raqamli HR yechimlar qator xatarlarni ham keltirib chiqaradi: ma’lumot maxfiyligi, algoritmlar 
adolatliligi, xodimlar bilan kommunikatsiya sifati va “inson omili”ning kamayishi [7]. Shuning uchun HPWS va 
raqamli HR tizimlarini joriy etishda:

−	 ma’lumotlarni himoya qilish va shaffoflikni ta’minlash;
−	 xodimlar uchun tushuntirish va o‘qitish dasturlarini tashkil etish;
−	 raqamli yechimlarni insonparvar HR siyosatlari bilan uyg‘unlashtirish talab etiladi.

Yuqorida keltirilgan nazariy va amaliy manbalarni umumlashtirib, Farg‘ona viloyati tekstil korxonalari uchun 
quyidagi xulosalarni keltirish mumkin:

−	 Inson kapitaliga investitsiya — mehnat unumdorligi — eksport zanjiri. Inson kapitaliga sarmoya yuqori 
unumdorlik orqali eksport salohiyatini kuchaytiruvchi strategik bog‘lovchi halqa hisoblanadi.

−	 Malakali, o‘qitilgan va rag‘batlantirilgan kadrlar — avtomatlashtirilgan uskunalardan samarali 
foydalanish, brakni kamaytirish, yangi mahsulot turlarini o‘zlashtirish orqali korxona ishlab chiqarish hajmi va 
eksportini oshiradi.

−	 HPWS paketining to‘liq joriy etilganligi darajasi. HR amaliyotlarining ayrim elementlarini emas, balki 
o‘zaro bog‘langan “paket”ni joriy etgan korxonalarda ta’sir sezilarliroq va barqarorroq bo‘ladi.

Farg‘onadagi ko‘plab kichik korxonalar texnologiya va bozor imkoniyatlariga qaramay, HR tizimi zaifligi 
sabab yuqori o‘sish sur’atlariga erisha olmayotgani ehtimoldan xoli emas. Bu yerda o‘qitish klaster markazlari, 
umumiy HR-konsalting va autsorsing xizmatlari muhim rol o‘ynashi mumkin.

X U L O S A  V A  T A K L I F L A R
HR-menejment sifati tekstil korxonalarining raqobatbardoshligida markaziy strategik omil sifatida namoyon 

bo‘ladi: u kadrlar kompetensiyasi, mehnat intizomi, motivatsiya va ish jarayonlarini qanday tashkil etish orqali 
to‘g‘ridan-to‘g‘ri mehnat unumdorligi va mahsulot sifatiga, bilvosita esa tannarx, foyda va eksport hajmiga ta’sir 
ko‘rsatadi. Yuqori samaradorlik mehnat tizimlari (HPWS) konsepsiyasi shu bog‘liqlikni nazariy jihatdan asoslab, 
inson resurslariga yo‘naltirilgan kompleks HR amaliyotlarini o‘z vaqtida va uyg‘un joriy etish korxonalar uchun 
barqaror o‘sish va tashqi bozorlarda muvaffaqiyatli raqobat qilishning eng muhim shartlaridan biri ekanini 
ko‘rsatadi.

Amaliyot uchun tavsiyalar (Farg‘ona viloyati tekstil klasterlari va korxonalari uchun):
−	 HR-strategiyani klaster strategiyasiga integratsiya qilish. Har bir yirik klaster va korxona uchun 

HR-strategiyani (kadrlar rejalashtirish, kompetensiyalar modeli, o‘qitish, rag‘batlantirish) ishlab chiqish.
−	 Malaka oshirish va o‘qitish infratuzilmasini kuchaytirish. Farg‘ona politexnika instituti, iqtisodiyot 

universiteti va kasb-hunar maktablari bilan hamkorlikda dual ta’lim va korporativ o‘quv markazlarini rivojlantirish.
−	 HPWS elementlarini bosqichma-bosqich joriy etish. Avvalo mehnat unumdorligini aniq o‘lchash tizimini 

(KPI) joriy qilish, so‘ngra rag‘batlantirishni ushbu KPIlar bilan bog‘lash.
−	 Raqamli HR va AI yechimlaridan foydalanish. Katta korxonalarda e-HR platformalari, smena va ish 

jadvalini optimallashtirish, o‘qitish kurslarini individuallashtirish uchun AI asosidagi yechimlarni sinovdan 
o‘tkazish.

−	 Kichik korxonalar uchun HR-konsalting va autsorsing. Klaster markazlari yoki tarmoq uyushmalari 
qoshida kichik korxonalarga standartlashtirilgan HR xizmatlari (kadrlar siyosati, o‘quv modullari, baholash 
instrumentlari)ni taklif etuvchi markazlar tashkil etish.

−	 HR-metrikalarni monitoring qilish. Mehnat unumdorligi, xodimlar qo‘nimsizligi, o‘qitishga ketgan sarflar 
va ularning natijalarini muntazam hisobga olish va klaster hamda viloyat darajasida tahlil qilish.

